“Халқаро меҳнат стандартларини илгари  суришда  касаба  уюшмаларининг роли: халқаро  амалиёт  ва  Ўзбекистон  тажрибаси” мавзусидаги халқаро илмий-амалий  конференциянинг
ТОШКЕНТ РЕЗОЛЮЦИЯСИ
(2025 йил 9-11 сентябрь)
1. “Халқаро меҳнат стандартларини илгари суришда касаба уюшмаларининг роли: халқаро амалиёт ва Ўзбекистон тажрибаси” мавзусидаги халқаро илмий-амалий конференция (кейинги ўринларда - Халқаро конференция) иштирокчилари Халқаро меҳнат ташкилоти (ХМТ) ва Халқаро касаба уюшмалари конфедерацияси (ХКУК) билан ҳамкорликда Ўзбекистон Касаба уюшмалари федерацияси томонидан Тошкент шаҳрида ўтказилган мазкур тадбир халқаро меҳнат меъёрларини янада илгари суриш борасида тажриба алмашиш ва саъй-ҳаракатларни бирлаштириш бўйича муҳим платформага айланганини таъкидлайдилар.
2. Халқаро конференция касаба уюшмаларининг халқаро меҳнат стандартларининг асосий йўл бошловчилари сифатидаги ролини атрофлича муҳокама қилиш учун кенг қамровли мунозара майдонига айланди.
Шу билан бирга, таъкидланганидек, халқаро стандартни қабул қилиш, уни ратификация қилиш, қонун ҳужжатларини унга мувофиқлаштиришнинг ўзи етарли эмас. Ниҳоятда муҳим вазифа стандартларни амалиётга татбиқ этиш ҳисобланади.
Бу борада қуйидаги амалларни қўллаш талаб этилади:
· самарали назорат органлари (меҳнат инспекциялари) ва адолатни тиклашнинг махсус механизмлари (меҳнат судлари)ни ишга солиш;
· касаба уюшмаларининг вакиллиги ва ҳаракати;
· стандартларнинг ижроси бўйича ХМТнинг назорат механизмидан ва шарҳларни тақдим этиш имкониятларидан фойдаланиш;
· касаба уюшмалари ҳуқуқларини ҳимоя қилиш тизимини мустаҳкамлаш.
Меҳнат ҳуқуқларининг бузилишига нисбатан муросасизлик муҳитини яратиш лозим.
3. Халқаро конференция ишида Халқаро меҳнат ташкилоти, Халқаро Касаба уюшмалари конфедерацияси, унинг Бутуневропа минтақавий кенгаши ҳамда Африка минтақавий ташкилоти, Глобал федерациялар вакиллари ҳамда Америка, Африка, Европа, Осиё-Тинч океани минтақаси мамлакатлари касаба уюшмаларининг миллий марказлари ва тармоқ касаба уюшмалари раҳбарлари, иқтисодиёт ва ҳуқуқ соҳасидаги етакчи олим ва экспертларнинг иштирок этгани халқаро меҳнат меъёрларини илгари суриш, конструктив ижтимоий мулоқотни йўлга қўйиш ва ушбу йўналишда жамоатчилик назоратини олиб бориш борасида касаба уюшмаларининг стратегия ва тактикасини такомиллаштириш бўйича аниқ тавсиялар ишлаб чиқиш имконини берди.
4. Халқаро конференция иштирокчилари таъкидлайдиларки, бугунги шиддат билан ўзгариб бораётган дунёда геосиёсий кескинликлар ва жаҳон савдосидаги узилишлар шароитида глобаллашув, рақамлаштириш, норасмий ва ностандарт бандликнинг ўсиб бориши жаҳон меҳнат бозорининг шакл-шамойили ўзгаришига, иқтисодий беқарорлик ва ижтимоий тенгсизликка олиб келмоқда.
Глобал муаммоларнинг кучайиши ходимлар ҳуқуқларини ҳимоя қилиш, муносиб меҳнатни таъминлаш ва ижтимоий барқарорликни мустаҳкамлашга қаратилган халқаро меҳнат стандартларини самарали амалга ошириш заруриятини кучайтирмоқда.
Касаба уюшмалари муносиб меҳнатнинг асосий бунёдкори сифатида ҳуқуқни қўллаш ва музокаралар олиб бориш фаолияти, қонун ижодкорлигида иштирок этиш, халқаро ҳамкорлик ва бирдамликни ривожлантириш орқали адолатли иқтисодиётни қуришга муҳим ҳисса қўшиб келмоқдалар.
6. Халқаро конференция иштирокчилари бандликни кенгайтириш борасида жаҳон миқёсида эришилган сезиларли ютуқларга қарамай, дунё аҳолисининг катта қисми ҳали-ҳануз самарали ижтимоий-иқтисодий сиёсат меваларидан фойдаланмаётганини ва ўз ҳаёт фаолиятини таъминлашда жиддий муаммоларни бошдан кечиришда давом этаётганини таъкидладилар.
7. Бирлашган миллатлар ташкилотининг маълумотларига кўра, 2025 йил учун глобал бандлик прогнози етти миллион иш ўрнига камайтирилга, бу жаҳон иқтисодиётининг кутилганидан пастроқ суръатларда ўсаётгани билан боғлиқ. ХМТ фикрига кўра геосиёсий кескинлик ва жаҳон савдосидаги узилишлар иқтисодий истиқболлар ёмонлашувининг асосий омили бўлиб, улар иш ўринлари ўсишининг секинлашувига олиб келмоқда.
Хусусан, 71 та мамлакатнинг 84 миллионга яқин иш ўрни АҚШ истеъмол бозоридаги талаб ва таклифга бевосита ёки билвосита боғлиқдир. Ушбу иш ўринлари ва уларда олиниши мумкин бўлган даромадлар савдодаги кескинлик кучайиши туфайли йўқ бўлиб кетиш хавфи остидадир.
8. Норасмий секторда банд ходимлар сони 2005 йилдаги 1,7  миллиарддан 2024 йилга келиб 2 миллиардгача ўсди. Норасмий иш кўпинча паст даромадлар, оғир меҳнат шароитлари ва ижтимоий ҳимоя мавжуд эмаслигини англатади. 
Экспертлар иш билан таъминлаш имкониятлари доимий равишда етишмаётганини эслатмоқда. Хусусан, меҳнат бозорида нотенглик, айниқса, кам даромадли мамлакатлардаги аёллар учун тенгсизлик мавжудлиги таъкидланмоқда.
Дунё Ялпи ички маҳсулотининг ходимларга тўғри келадиган улуши 2014 йилдаги 53 фоиздан 2024 йилда 52,4  фоизгача тушди. Энг катта пасайиш Африка ҳамда Шимолий ва Жанубий Америкада кузатилди. Агар бу улуш ўзгармай қолганда, 2024 йилда дунё бўйлаб меҳнаткашларнинг даромади бир триллион долларга ошар эди. Ходимларга тўғри келадиган глобал даромад улушининг пасайиши ижтимоий тенгсизликни кучайтирмоқда.
9. Иқлим ўзгариши иқтисодиёт ва жамиятлар учун тобора кучайиб бораётган ва долзарб муаммо бўлиб, бандлик ва ходимларнинг даромадларига таҳдид солмоқда. Баъзи мамлакатлар яшил моделларга ўтаётгани сабабли, кўплаб саноат тармоқлари тузилмавий ўзгаришларни бошидан кечирмоқда, бундай ҳол, айниқса қазиб олинадиган ёқилғи ва ишлов бериш саноати каби анъанавий тармоқларда иш ўринлари йўқолиб кетиши, шунингдек, меҳнат хавфсизлиги ва гигиенаси билан боғлиқ хавотирларни кучайтирмоқда.
10. Роботлаштириш ва сунъий интеллект энди футуристик тушунчалар эмас — улар бугуннинг ўзида миллионлаб иш ўринлари тақдирини белгиламоқда. Дунё бўйлаб деярли ҳар тўрт ходимдан бирининг иши генератив сунъий интеллект жорий этилиши натижасида ўзгариши мумкин. Ўрта малакали касблардаги иш ўринларининг катта қисми йўқолиб кетиш хавфи остида бўлса-да, аммо юқори малакали касблар энг кўп талафот кўради.
2030 йилга келиб, асосан мунтазамлаштирилган ҳаракатлар билан боғлиқ 78 миллионга яқин иш ўрни йўқолиши тахмин қилинмоқда. Айни пайтда, технология, маълумотлар таҳлили ва “яшил” иқтисодиёт жабҳаларида 170 миллион янги иш ўрни пайдо бўлади.
11. Платформадаги ҳамда масофавий ишдан фойдаланишга асосланган янги бизнес моделлар юзага келиши меҳнатни ҳимоя қилишнинг анъанавий чоралари билан бир қаторда ўзгарувчан ностандарт меҳнат шароитларини мужассам этган бандлик шакллари пайдо бўлишига олиб келди. Бундай ҳол анъанавий ва ностандарт бандлик ўртасидаги чегараларни емириб, ходимларни эксплуатацияга қарши ҳимоясиз қолдирмоқда.
Меҳнат ва бандликни ташкил этишнинг янги шакллари, демографик ва сиёсий ўзгаришлар ходимларнинг иш жойидаги шикастланиши ва касб касалликлари хавфини сезиларли даражада оширади, шу билан бирга барча ҳудудларда экологик вазиятни ёмонлаштиради.
12. Шундай қилиб, замонавий меҳнат дунёсида кузатилаётган ўзгаришлар меҳнат бозори институтларининг заифлашуви билан биргаликда дунёнинг бир қатор минтақаларида тенгсизлик ва  беқарорлик кучайишига, шунингдек, кўплаб мамлакатларда қарор топган ижтимоий шартноманинг емирилишига олиб келмоқда.
13. ХКУКнинг Меҳнаткашлар ҳуқуқлари бўйича Глобал индексига кўра, дунёнинг беш минтақасидан учтасида ходимлар ҳуқуқларига риоя этилиши борасидаги аҳвол ёмонлашган, шу жумладан Шимолий ва Жанубий Америка ҳамда Европа мамлакатларида мазкур Индекс бўйича унинг илк бор 2014 йилда тузилганидан буён энг ёмон кўрсаткичлар қайд этилди. Индекс бўйича сўровда иштирок этган 151  мамлакатдан фақат еттитаси ходимлар ҳуқуқларига риоя этилиши бўйича юқори рейтинг олишди, ваҳоланки, бу кўрсаткич 2015 йилда 18 тага тенг эди. 
Сўровда қатнашган мамлакатларнинг 72 фоизида ходимларнинг одил судловга етишиш имконияти чекланган, бу эса - кузатувлар тарихидаги энг ёмон кўрсаткичдир. Мамлакатларнинг 87 фоизида ходимларнинг иш ташлаш ҳуқуқи, 80 фоизида эса - жамоавий музокаралар ўтказиш ҳуқуқи бузилган.
Фақат учта мамлакат, Австралия, Мексика ва Уммонда 2024  йилга нисбатан рейтинглар яхшиланганини кузатиш мумкин.
14. ХКУК бутун дунё бўйлаб иш жойидаги демократия учун кампанияни олиб бормоқда, ушбу кампания миллиардерлар ва ўта ўнг сиёсий лидерлар томонидан қўлланиладиган ҳадли моделга қарши ҳаракатдир. ХКУК маълумотларига кўра, дунёдаги энг бадавлат беш инсон сўнгги беш йил ичида ўз бойликларини икки баравар кўпайтирди, шу билан бирга дунё аҳолисининг 60 фоизи, асосан адолатсиз солиқлар туфайли қашшоқлашди.
15. Меҳнат соҳасидаги мавжуд вазият касаба уюшмаларидан иқтисодий ўсиш афзалликларини меҳнат ва капитал ўртасида адолатли тақсимланишини таъминлаш учун бандлик, иш ҳақи ва ижтимоий ҳимоя сиёсатига диққат билан эътибор қаратишни талаб қилади.
16. Халқаро конференция иштирокчилари Ўзбекистон Республикасининг жаҳон иқтисодиётига фаол интеграциялашаётганини, динамик алоқаларни ривожлантириб халқаро бозорларга чиқаётганини қайд этади.
Халқаро валюта жамғармасининг ҳисоб-китобларига кўра, жорий йилда Ўзбекистон иқтисодиёти ҳажми 130 миллиард доллардан ошади, бундай ўсиш суръатлари ва экспертларнинг юқори баҳолари илгари кузатилмаган.
Охирги тўққиз йил давомида ялпи ички маҳсулот барқарор ўсиб бормоқда. Бундай натижаларга тадбиркорликни фаол қўллаб-қувватлаш, замонавий саноат мажмуаларини барпо этиш, “яшил” ва инновацион иқтисодиётга ўтиш, қайта тикланувчи энергия манбаларини, ахборот технологияларини, туризм ва молиявий хизматларни ривожлантириш туфайли эришилди. 
Қурилиш, қишлоқ хўжалиги, тўқимачилик саноати, электротехника, машинасозлик, фармацевтика каби соҳаларда мисли кўрилмаган ўзгаришлар рўй берди.
Давлат бюджетининг 50 фоиздан кўп қисми аҳолини ижтимоий ҳимоя қилишга йўналтирилмоқда. Натижада сўнгги саккиз йилда мамлакатимизда камбағаллик даражаси 30 фоиздан 6,8 фоизгача камайди, аҳолининг ўртача умр кўриш давомийлиги 73,8 ёшдан 75,1  ёшгача ошди.
Иқтисодиётда жиддий силжишлар кузатилмоқда: 10 йил аввал Ўзбекистон хорижга асосан хомашё етказиб берар эди. Бугунги кунда саноат маҳсулотлари экспорти ҳажми 2016 йилдаги 28  миллиард доллардан 62 миллиард долларгача ўсди.
ХМТнинг 25 та конвенцияси, шу жумладан, барча асос солувчи ва устувор конвенциялари ратификация қилинган. Ўзбекистон мустақиллигининг дастлабки 25 йилида 13 та конвенция ратификация қилинган бўлса, сўнгги 8 йилнинг ўзида 12 та конвенция ва 1 та баён ратификация қилинди.
Ўзбекистон Республикасининг янгиланган Конституциясига болалар меҳнати ва мажбурий меҳнатни тақиқлаш, камситилмаслик ва тенг қийматдаги меҳнат учун тенг ҳақ тўлаш принциплари, хавфсиз меҳнат шароитларидан фойдаланиш ҳуқуқи, йиллик ҳақ тўланадиган таътил ва пенсия таъминоти каби ХМТнинг фундаметал қадриятлари имплементация қилинган.
ХМТ экспертлари кўмагида “Касаба уюшмалари тўғрисида”, “Меҳнатни муҳофаза қилиш тўғрисида”, “Аҳоли бандлиги тўғрисида”, “Хотин-қизлар ва эркаклар учун тенг ҳуқуқ ва имкониятлар кафолатлари тўғрисида”, “Давлат фуқаролик хизмати тўғрисида”ги қонунлар ишлаб чиқилди ва қабул қилинди. Ратификация қилинган ва ратификация қилинмаган конвенциялар қоидаларини ўз ичига олган Меҳнат кодексининг янги таҳрири қабул қилинди.
17. Янги Ўзбекистон ривожини ўзининг 120 йиллигини нишонлаётган мамлакат касаба уюшмалари ҳаракатининг фаол иштирокисиз амалга ошириб бўлмайди. Илк касаба уюшмалари бугунги демократик жамиятга асос солди.
Бугунги кунда Ўзбекистон Касаба уюшмалари федерацияси мамлакатнинг 14 тармоғи ва барча ҳудудларида 7  миллиондан ортиқ меҳнаткашларини бирлаштирмоқда.
Ижтимоий шериклик тамойиллари асосида Ҳукумат ва Иш берувчилар конфедерацияси билан Бош жамоа келишуви, 100 дан ортиқ тармоқ ва 14 та ҳудудий жамоа келишувлари, бевосита корхоналарда эса - 130 мингга яқин жамоа шартномалари тузилган.
Касаба уюшмалари инспекцияси, юридик клиника ва меҳнатни муҳофаза қилиш хизмати самарали фаолият кўрсатмоқда, меҳнаткашлар ва уларнинг оила аъзолари ўртасида кенг кўламли спорт-соғломлаштириш ишлари олиб борилмоқда. Ёшлар бирлашмаси, хотин-қизлар кенгаши, фахрийлар кенгаши фаолияти йўлга қўйилган.
2025 йилда Касаба уюшмалари федерацияси тизимида ўтказилган ҳисобот-сайлов кампанияси ҳамжиҳатлик ва демократияга, кенгашиб ишлаш тамойилига ҳамда фикрлар хилма-хиллигига қатъий содиқликни намоён этди. 
18. Кун тартибидаги масалаларни қизғин ва конструктив руҳда муҳокама қилиш чоғида Халқаро конференция иштирокчилари халқаро меҳнат стандартларини ратификация қилиш, жорий этиш ва уларга тўлиқ риоя қилиш борасида ижобий силжишларга, ходимларнинг ҳуқуқ ва манфаатларини ҳимоя қилишда уч томонлама ижтимоий мулоқот институтларидан энг юқори даражада фойдаланишга эришган ХКУК минтақавий ташкилотлари, Глобал федерациялар, миллий касаба уюшмалари марказлари ва тармоқ касаба уюшмалари тажрибасини ижобий баҳоладилар.
Халқаро конференция иштирокчилари, жумладан, қуйидаги маълумотларни олқишладилар:
· Қозоғистон Парламенти томонидан Ривожланаётган мамлакатларни алоҳида ҳисобга олган ҳолда энг кам иш ҳақини белгилаш тўғрисидаги 131-сонли Конвенция ратификация қилингани тўғрисида;
· Арманистон Парламенти томонидан Меҳнат соҳасида зўравонлик ва таъқибга барҳам бериш тўғрисидаги 190-сонли Конвенция ратификация қилингани тўғрисида;
· Бирлашмалар эркинлиги ва касаба уюшмаларига бирлашиш ҳуқуқини ҳимоя қилиш тўғрисидаги 87-сонли Конвенцияга тўлиқ риоя қилишга, шу жумладан иш ташлаш ҳуқуқини тартибга солишга қаратилган Ўзбекистон Республикасининг тегишли қонун ҳужжатлари қабул қилингани тўғрисида;
· Болгарияда касаба уюшмалари ҳуқуқларини бузганлик учун жиноий жавобгарликка тортиш бўйича қонунчилик чоралари жорий қилингани тўғрисида.
19. ХМТ вазифаси бутун дунёда меҳнат шароитларига минимал талабларни ва инсоннинг ижтимоий-меҳнат ҳуқуқларини ҳимоя қилиш чораларини белгиловчи халқаро меҳнат стандартларини ишлаб чиқиш орқали ходимлар ҳуқуқларини илгари суришдан иборатдир.
Халқаро конференция Филаделфия декларациясида белгиланган мақсадларни амалга ошириш борасидаги ХМТ салоҳиятини, шунингдек, фуқароларнинг меҳнат ҳуқуқларини ҳимоя қилиш бўйича стратегиялар, дастурлар ва чора-тадбирларни ишлаб чиқиш ва рўёбга чиқариш мақсадида ҳукуматлар, ходимлар ва иш берувчилар ташкилотлари билан конструктив ҳамкорлигини юқори баҳолайди.
Асос солувчи ҳуқуқ ва эркинликлар - муносиб меҳнат ва ижтимоий адолат тамойилларини амалга ошириш учун зарур базавий шарт-шароитларни яратади. Меҳнат муносабатлари соҳаси билан боғлиқ ҳаёт ва соғлиқ, уюшмалар эркинлиги, ўз фикрини баён қилиш ва жамоавий ҳаракатлар эркинлиги, камситиш, мажбурлаш ва зўравонликка қарши кафолатлар, болалик ва шахснинг шаклланиш ҳуқуқи - 10 та асос солувчи конвенцияларда мустаҳкамланган бўлиб, уларнинг бажарилиши ҳатто уларни ратификация қилмаган давлатлар учун ҳам мажбурийдир.
Бирлашиш эркинлиги ҳурмат қилинган тақдирда айнан касаба уюшмалари муносиб меҳнатнинг ҳаракатлантирувчи кучи ҳисобланади, аммо уюшмалар эркинлиги тан олинмаса хеч қандай меҳнат муносиб бўлиши мумкин эмас.
Халқаро меҳнат стандартлари фақат минимал чегара ва кафолатлардир. Касаба уюшмалари жамоавий вакиллик, музокаралар ва ҳаракатлар орқали мутаносиб ривожланишга, даромадларни тўғри тақсимлашга ва аҳоли кенг қатламлари манфаатларини рўёбга чиқаришга эришади, ХМТ Уставида белгиланган ижтимоий адолат тамойилини ҳаётга татбиқ этишга ҳисса қўшади.
20. Трипартизм ва ижтимоий мулоқот ХМТ бошқарув тузилмасининг муҳим таркибий қисмлари бўлган, бор ва бундан буён ҳам бўлиб қолаверади. ХМТ самарадорлиги унинг стандартларни белгилаш, назорат қилиш ва техник ҳамкорлик жараёнларига асосланади. 
Ушбу учта механизм халқаро меҳнат стандартларини белгилаш, уларнинг бажарилишини назорат қилиш ва уларга риоя этилишини таъминлаш учун техник ёрдам кўрсатиш йўналишларида биргаликда ишлайди, бу билан дунё бўйлаб ижтимоий адолат ва ходимлар ҳуқуқларига эришишда узлуксиз тараққиётга ҳисса қўшилади.
21. Халқаро конференция Янги ижтимоий шартнома учун кучли ва самарали ХМТ ҳал қилувчи аҳамиятга эга деб ҳисоблайди. Шунингдек у ХМТ ваколатлари ва уч томонлама тузилмасини ҳимоя қилиш ва қўллаб-қувватлашга касаба уюшмалари ҳаракатининг содиқлигини яна бир бор тасдиқлайди.
22. Касаба уюшмаларининг меҳнат соҳаси келажагини яхшилашдаги ролини баҳолашда Халқаро конференция меҳнат муҳофазаси ва хавфсизлигини асос солувчи ҳуқуқ сифатида эътироф этилишига, биологик хавф-хатарларга оид стандартлар қабул қилинишига, етказиб бериш занжирлари бўйича ХМТнинг мақсадли стратегияси ишлаб чиқилишига эришиш ҳамда жамоавий музокараларга кўмаклашишда ХКУКнинг муваффақиятларини алоҳида таъкидлайди.
Касаба уюшмаларининг бирдамликдаги сайъ-ҳаракатлари туфайли тирикчилик учун зарур энг кам миқдор концепцияси юзасидан иш берувчилар билан тарихий келишувга эришилди.
ХМТ тирикчилик учун зарур энг миқдор тушунчасини, миллий шароитларни ҳисобга олган ҳолда, ходимлар ва уларнинг оила аъзоларига муносиб турмуш даражасини таъминлаш учун зарур бўлган ва оддий иш вақтида бажарилган ишлар асосида ҳисобланган иш ҳақи даражаси сифатида белгилайди.
Бироқ, Янги ижтимоий шартномага эришиш йўлида ҳали кўп иш қилиш керак.
23. Халқаро касаба уюшмалари ҳаракати асосий эътиборни муносиб иш ҳақи, глобал сиёсатнинг уйғунлиги, ХМТ қарорлар қабул қилиш жараёнида ходимлар таъсирини кучайтириш, назорат тизимларини ҳимоя қилиш ва келгуси стандартларни ишлаб чиқишга сармоя киритиш каби ҳал қилувчи соҳаларга қаратиши керак.
Жадал ўзгаришлар содир бўлаётган, ноаниқлик кучайиб бораётган ва беқарорлик ўсаётган ҳозирги даврда бундай саъй-ҳаракатлар бутун дунё ходимлари учун тегишли ижтимоий ва  меҳнат ҳимоясини ҳамда муносиб меҳнатни таъминлайди.
24. Тирикчилик учун зарур энг кам миқдор ҳамда иш вақтининг энг кўп давомийлигини чеклаш инсоннинг энг муҳим ҳуқуқлари бўлиб, одамларга ўзлари яратган бойликдан фойдаланиб муносиб ҳаёт кечириш имконини беради. Иш ҳақини ошириш ва тараққиёт ютуқларини қайта тақсимлаш расмий иш билан банд бўлганлар учун ҳам, беқарор вазиятда бўлганлар учун ҳам ҳал қилувчи аҳамиятга эга.
Муносиб иш ҳақига бўлган ҳуқуқ ҳамда иш вақтининг энг кўп давомийлиги чекланиши мақомини барча ходимларнинг асосий ҳуқуқлари даражасига кўтариб, жаҳон иқтисодиётида янада самарали ҳимояни таъминлаш касаба уюшмалари ҳаракатининг устувор йўналиши бўлмоғи лозим. 
25. Биологик хавф-хатарлар, кимёвий моддалар, ҳимоя воситалари ва эргономикани қамраб олувчи стандартларни ишлаб чиқиш, шунингдек, экстремал об-ҳаво шароитлари ва психо-ижтимоий қалтисликларга алоқадор ишларни олиб бориш борасида давом этаётган ХМТнинг меъёрий ижодкорлик ишлари меҳнатни муҳофаза қилиш бўйича касаба уюшмалари экспертларининг кучли глобал тармоғини қайта тиклаш учун муҳим имкониятларни тақдим этмоқда.
26. ХМТнинг стандартларни ишлаб чиқиш жараёни меҳнат соҳаси келажагини шакллантиришнинг муҳим воситасидир. Бироқ, ХМТнинг стандартларни ўрнатиш ишлари иш берувчилар ва баъзи ҳукуматлар томонидан доимий қарши ҳужумга учрамоқда, бунинг натижасида глобал етказиб бериш занжирларини тартибга солиш ёки сунъий интеллект каби муҳим масалаларнинг кўриб чиқилиши кечиктирилмоқда.
ХМТ тез ўзгариб бораётган меҳнат соҳасига ҳамқадам бўлиш йўлида ўзининг меъёрий ижодкорлик борасидаги асосий функциясига устувор аҳамият бериши учун самарали ечимлар зарур.
27. Шу билан бирга, ХМТнинг 100 йиллик меъёрий меросини сақлаб қолиш зарур, бу эса ўнлаб йиллар давомида меҳнаткашларни ҳимоя қилиб келган асосий конвенция ва тамойиллар замонавий чақириқлар таъсирида бузилмаслигини таъминлайди. Мавжуд ҳуқуқларни сақлаб қолиш баробарида янги ҳимоя чораларини илгари суриш учун меъёрий ижодкорлик ишларининг аниқ ва изчил дастури талаб этилади. 
Бунинг учун эскирган стандартларни таҳлил қилиш ва таснифлаш ишларини давом эттириш, потенциал камчиликларни ва янги стандартларга бўлган эҳтиёжни аниқлаш ва бартараф этиш керак.
28. Дунё ишчи кучининг салмоқли қисми ҳанузгача норасмий секторда ва ностандарт бандлик асосида ишлаб келмоқда, бунда норасмийлашув тенденцияси ўсиб бормоқда ва бу ҳатто расмий иш билан банд бўлганлар учун ҳам меҳнат муҳофазаси борасида жиддий хавф туғдиради.
Касаба уюшмалари бандлик ҳимояси таъминланиши ва меҳнат муносабатлари туридан қатъий назар, барча ходимларга муносиб ҳимоя тақдим қилиниши бўйича кун тартибини илгари суришлари керак. 
Булар қаторига яширин меҳнат муносабатларини, меҳнат мажбуриятларини бажаришдан бўйин товлашни ва ижтимоий таъминотга риоя қилмасликни фош этиш, шу билан бирга иш берувчилардан меҳнат қонунчилигига ва инсон ҳуқуқларига риоя этишни талаб қилиш киради.
29. Жамият ҳаётининг барча жабҳаларини рақамлаштиришга келсак, ХКУК ташаббускорлигида платформа иқтисодиётини тартибга солиш бўйича белгиланиши кутилаётган стандартлар ҳал қилувчи аҳамиятга эга. Бутун дунёдаги касаба уюшмалари асосий иши платформага асосланган ёки ўз даромадларини турли хил рақамли фаолият билан тўлдирувчи ходимларни тартибга солиш ва ҳимоя қилиш бўйича жамоавий саъй-ҳаракатларга раҳбарлик қилишлари керак. Ишлаб чиқилаётган стандарт рақамли платформаларда муносиб ишни кафолатлаши керак. Касаба уюшмалари платформа ходимлари билан мулоқотга киришиб уларнинг касаба уюшмаларига бирлашишига кўмаклашишлари лозим.
30. Халқаро конференция 2024 йил сентябрь ойида бўлиб ўтган Келажак саммитида дунё етакчилари томонидан Келажак учун пакт ва унинг таркибидаги Глобал рақамли келишув ва Келажак авлодлар декларацияси қабул қилинганини қўллаб-қувватлайди. Пакт тинчлик ва хавфсизлик, барқарор ривожланиш, иқлим ўзгариши, рақамли ҳамкорлик, инсон ҳуқуқлари, гендер, ёшлар ва келажак авлодлар, глобал бошқарувни ўзгартириш каби кенг кўламли масалаларни қамраб олган. 
31. Ҳукуматлар ва БМТ тизимидаги ва ундан ташқаридаги халқаро ташкилотлар билан ўзаро муносабатларда касаба уюшмалари халқаро меҳнат стандартлари ва муносиб меҳнатни қўллаб-қувватлаш бўйича ўзининг махсус ваколатига эга бўлган Халқаро меҳнат ташкилоти БМТ тизимида марказий ва алоҳида рол ўйнашини таъкидлаб боришлари керак. БМТнинг бошқа ихтисослашган агентликлари ва халқаро молия институтлари ХМТ ваколатларини ҳурмат қилишлари ва ўз фаолиятига ХМТ стандартларига риоя этилишига кўмаклашишни киритишлари ўта муҳимдир.
32. Халқаро конференция миллий касаба уюшмалари ва тармоқ касаба уюшмаларига қуйидагиларни тавсия қилади:
· ратификация қилинганидан қатъий назар, ХМТнинг асос солувчи конвенцияларига риоя қилинишига эришиш;
· халқаро меҳнат стандартларини уларнинг мамлакат учун устуворлиги ва касаба уюшмалари манфаатларига мувофиқлигини ҳисобга олган ҳолда ратификация қилишга кўмаклашиш;
· миллий меҳнат бозорининг барча даражаларида халқаро меҳнат стандартлари бажарилишини кузатиб бориш, конвенцияларни амалга ошириш юзасидан ХМТга муқобил ҳисоботларни киритиб бориш, зарур ҳолларда ХМТ қўмиталари ва бошқа халқаро тузилмаларга шикоятлар билан мурожаат қилиш;
· Халқаро касаба уюшмалари конфедерацияси, Глобал федерациялар ва минтақавий ташкилотлар билан ҳамкорлик қилиш, турли мамлакатларда ходимлар ҳуқуқларини ҳимоя қилиш бўйича глобал кампанияларда фаол иштирок этиш;
· ижтимоий-иқтисодий ривожланишнинг зарурий шарти сифатида уюшмалар эркинлиги ва жамоавий музокараларни, бандлик шаклидан қатъи назар, барча ходимлар учун касаба уюшмаларини тузиш ва уларга кириш имкониятини илгари суриш;
· меҳнат ҳуқуқлари бузилган ҳолларда аъзоларга юридик ёрдам кўрсатиш кўламини кенгайтириш;
· меҳнат муҳожирларининг ҳуқуқларини ҳимоя қилиш, рақамлаштириш ва бандликнинг беқарор шакллари (фрилансер, платформадаги бандлик ва бошқалар) шароитида ходимлар ижтимоий ҳимоя қилинишига эришиш;
· меҳнат муносабатларини фуқаролик-ҳуқуқий муносабатлар билан алмаштирилиши, тобе пудратчи муносабатлари асоссиз кенгайтирилиши ва халқаро меҳнат стандартларига зид бўлган бошқа амалиётларга қарши чора кўриш;
· жамоа шартномаларига халқаро меҳнат стандартларига мос ва миллий қонунчиликка нисбатан юқори даражадаги кафолатларга мувофиқ келадиган қоидаларни киритиш;
· ходимлар учун нафақат иқлим, балки рақамли ўтиш стратегияларини ишлаб чиқиш;
· ходимларга уларнинг малака даражаси ва меҳнат шароитларини ҳисобга олган ҳолда иш ҳақи тўланиши устидан тизимли назорат ўрнатиш; 
· меҳнатни муҳофаза қилиш маданиятини ошириш, экологик вазиятни яхшилаш, биологик хавф-хатарларга қарши курашиш, сунъий интеллектнинг иш жойларига ва меҳнатни муҳофаза қилишга салбий таъсирини юмшатиш мақсадида ишлар ҳолатини таҳлил қилиб бориш;
· ходимларнинг халқаро меҳнат стандартлари ҳақида хабардорлигини ошириш, инсон ва меҳнат ҳуқуқлари бўйича тренинглар ва кампаниялар ўтказиш.
33. Миллий уч томонлама ижтимоий мулоқот доирасида қуйидагиларга эришиш мақсадга мувофиқ:
· мувозанатли ижтимоий сиёсатни ишлаб чиқиш ва амалга ошириш, меҳнат бозорини тартибга солиш, иш ўринларини барпо этиш ва ички талабни рағбатлантиришда ижтимоий шериклар ролини ошириш;
· барчани қамраб олиш мақсадида ижтимоий ҳимоя тизимларини кенгайтириш, муносиб меҳнат тақчиллиги муаммоларини ҳал этиш, камбағаллик ва заифликнинг олдини олишнинг асосий шарти сифатида аҳолининг ҳамма гуруҳлари учун ижтимоий ҳимоя самарадорлигини ва энг кам даражасини ошириш;
· барча ходимларни, шу жумладан норасмий сектор ва платформа иқтисодиёти ходимларини, ижтимоий суғурта билан  қамраб олиш учун стратегик ёндашувларнинг оқилона бирлаштириш;
· ХМТнинг 131-сонли Конвенцияси асосида энг кам иш ҳақини ўрнатиш ва мунтазам қайта кўриб чиқиш бўйича уч томонлама маслаҳатлашувларнинг барқарор тизимини барпо этиш;
· пенсия тизими ва меҳнат қонунчилигидаги ислоҳотлар меҳнат бозорининг беқарорлиги ўсишига олиб келмаслигини таъминлаш;
· барча учун ижтимоий адолат йўлида глобал ҳамкорликни мустаҳкамлаш.
34. Халқаро конференция меҳнат соҳаси келажагини шакллантириш, меҳнат ҳуқуқларини ҳимоя қилиш ва тез ўзгариб бораётган дунёда ХМТнинг долзарблигини таъминлашда касаба уюшмалари ҳал қилувчи рол ўйнашини яна бир бор намойиш этди. Стратегик кампаниялар, институционал доирани мустаҳкамлаш ҳамда ҳукуматлар ва иш берувчилар билан ҳамкорлик ўрнатиш орқали касаба уюшмалари меҳнат соҳаси ва ХМТ олдида турган замонавий муаммоларни ҳал қилишлари ва келгуси авлодлар учун ходимлар ҳуқуқлари ҳимоя қилинишини таъминлаши мумкин.

